
ОПШТИНА КАРПОШ ПРИМИ БЛАГОДАРНИЦА ЗА 
СОЛИДАРНОСТ ОД ЦРВЕНИОТ КРСТ НА РСМ

За досегашната плодна соработка и поддршка при имплементација на 
хуманитарни иницијативи за помош на ранливи групи население, Црвениот 
крст на РСМ  и додели благодарница на Општина Карпош. Имено, на свечената 
манифестација која се одржа во хотелот Холидеј Ин, Црвениот крст на 
РСМ одбележа 78 години од своето основање, а овогодинешниот роденден 
го посвети на хуманоста и солидарноста со настраданото население од 
катастрофалниот земјотрес во Турција и Сирија.

 

Воедно, целта на настанот беше и мобилизирање на јавноста и институциите 
за обезбедување на дополнителни донаторски средства за помош на 
настраданото население во Турција и Сирија, кои треба да достигнат висина 
до 1.000.000 евра. Во рамки на настанот свое обраќање имаа претседателот 
на Владата на РСМ, Димитар Ковачевски, Генералниот секретар на Црвениот 
крст, Саит Саити, како и амбасадорот на Република Туркије во нашата земја, 
Н.Е. Хасан Мехмет Секизќок.

Инаку, минатиот месец(февруари) на вонредна седница, Советот на Општина 
Карпош донесе едногласна одлука за доделување на парични средства во 
висина од 1.000.000 денари за помош на настраданите во катастрофалниот 
земјотрес во Турција и Сирија. Притоа, сите советници се согласија да издвојат 
по 10% од својот паушал, а градоначалникот Јакимовски и вработените во 
општинската администрација донираа парични средства на посебна жиро 
сметка за таа намена.

ЗАПОЧНА СУБВЕНЦИОНИРАЊЕТО НА ВЕЛОСИПЕДИ 
Е-ТРОТИНЕТИ И Е-ВЕЛОСИПЕДИ

Со вкупен фонд од 700.000 денари кои ги обезбеди од својот буџет, Општина 
Карпош од денеска ја започна акцијата за субвенционирање при купување 
на нов велосипед, електричен тротинет и електричен велосипед. Притоа, 
локалната самоуправа ќе субвенционира до 30% од цената на купување 
на нов велосипед, или во максимален финансиски износ, најмногу до 3.000 
денари, како и купување на електричен тротинет и електричен велосипед  со 
субвенционирање до 30% од цената, односно најмногу до 5.000 денари.

 

Во овој случај, право на субвенционирање во оваа акција ќе има секој 
полнолетен жител на општина Карпош, кој ќе купи нов велосипед или 
електричен тротинет и електричен велосипед  започнувајќи од вторник  
(21.03.2023) година. Оваа акција ќе трае до исцрпување на предвидените 
финансиски средства, при што ќе важи принципот “прв дојден, прв услужен“.

Претставници од Секторот за екологија и енергетска ефикасност на 
Општина Карпош во рамки на проектот „The Excite project: The European En-
ergy Award in Central and Eastern Europe“, учествуваа на еднодневна студиска 
посета на енергетски ефикасни објекти и дејности кои работат во полето на 
енергетската ефикасност во околината на Велес и Кочани. Минатата недела 
(15.03.2023), Хабитат Македонија ја организираше студиската посета на која 
присуствуваа и партнерите од конзорциумот на проектот, пилот општините 
и меѓународните консултанти за Европското енергетско признание (European 
Energy Award – ЕЕА).

Цел на оваа студиска посета беше запознавање на претставниците од 
енергетските тимови на пилот општините, со теоретски и практични знаења 
како и искуства поврзани со ЕЕА методологијата.

Во рамки на планираните активности беше реализирана посета на  фабриката 
за производство на електрични возила за одржување на хигиена во урбани 
средини, BRAKO во Велес. Во таа насока, претставниците од енергетските 
тимови  направија обиколка на централата на био-гориво во Сарамзалино 
и фото-напонската централа во селото Тркање, близу општина Кочани. На 
работната агенда се најде и посетата на пречистителната станица за отпадни 
води и производство на електрична енергија од биогас и фотоволтаици во 
општина Кочани.

Проектот „Excite – Стандарди за одличност, инвестирај во доверба – сервиси 
за енергетски менаџмент прилагодени на локалните власти во Источна 
Европа“, има за цел директно да ги подобри климатските акциски планови 
во 25 општини ширум Европа. Сето тоа е остварливо преку рационално 
искористување на енергијата и употреба на обновливи извори на енергија, 
применувајќи ја методологијата на Европското енергетско признание (ЕЕА 
– #EuropeanEnergyAward). Проектот е финансиран од Европската Комисија 
во рамки на програмата „Хоризонт 2020“, кој во нашата земја го спроведува 
Хабитат Македонија, низ општините Карпош, Кочани и Кичево.

 

ИМПЛЕМЕНТАЦИЈА НА МЕРКИТЕ ЗА ЕНЕРГЕТСКА ЕФИКАСНОСТ 
И КЛИМА

КАРПОШ ВО ПОСЕТА НА ЗБРАТИМЕНИОТ ТРАВНИК

По покана на збратимената општина Травник (БиХ) која на ден (21.03.2023) 
го одбележа својот роденден,  тричлена делегација од Општина Карпош 
составена од претставници од општинската администрација и членот на 
Советот, Славко Митевски, присуствуваше на неколкудневна посета во оваа 
босанска локална самоуправа.

По тој повод, домаќините ја организираа традиционалната манифестација 
„Денови на општина Травник“, составена од бројни активности збогатени 
со културно – уметнички, забавни и спортски содржини. Програмските 
активности се одвиваа во периодот од 7 – 21 март на целата територија на 
општина Травник, со бројно учество на локалното население, здруженија на 
граѓани, невладини организации, спортски клубови, економски субјекти и 
членови на јавни установи.

Во име на добрата соработка и високоразвиените пријателските релации,  
претставниците од Општина Карпош и врачија пригоден подарок – уметничка 
слика на  Секретарот на Општина Травник, Аида Даул. Во рамки на свечената 
академија на која присуствуваше и градоначалникот на Општина Травник, 
Кенан Даутовиќ, уште еднаш беше истакната потребата од интензивна 
соработка и размена на позитивни искуства меѓу збратимените општини во 
регионот.

ООУ „ВЛАДО ТАСЕВСКИ“ ГО ПРАЗНУВАШЕ СВОЈОТ ПАТРОНАТ

На специфичен начин, со организирање на ликовен и литературен конкурс 
на тема „Каде царува вистината, таму вирее добрината“, основците и 
наставниот кадар од ООУ „Владо Тасевски“, вчера одбележаа 66 години 
од постоење на своето училиште. Во рамки на прославата се одржаа 
и неколку спортски активности (игри без граници, натпревар во шах, 
кошарка и одбојка), а младите карпошани го покажаа својот уметнички 
дух приредувајќи претстава со глумење и пеење од која одекнуваа 
позитивни пораки, инспирирани од секојдневието во училишната средина.

Симболички беше одбележан и Меѓународниот ден на лицата со Даунов 
синдром (21. март), каде основците од Училишната заедница со поддршка 
на специјалниот едукатор на училиштето, образовните асистенти и 
учениците со посебни образовни потреби, спроведоа работилница 
сликајќи чорапчиња во разични бои. Соодветно на временскиот календар, 
учениците го одбележаа и Денот на пролетта при што изработија 
пеперутки и цвеќиња, кои отсега ќе го красат нивното училиште.

КАРПОШ ИЗБИРА НАЈДОБАР ЕКО-УЧИЛИШЕН ДВОР

Заштитата на животната средина е една од основните цели на општина 
Карпош. Токму во таа насока, локалната самоуправа објавува јавен повик за 
избор на најдобро уреден училишен двор или дел од дворот.Уредувањето на 
училишен двор ја зголемува еколошката свест и потикнува зголемување на 
мотивираноста за негово одржување.

 Право на учество на јавниот повик имаат сите десет основни училишта.

 Затоа ги охрабруваме сите чинители, заедно да ја подготват проектната 
апликација и да конкурираат за награди од 70.000 денари (за прво место) и 
50.000 денари (за второ место).

Рокот за аплицирање е до 17.05.2023 година.

Линк до Јавен оглас  – https://bit.ly/3TVr3xf

ГАВРИЛ ИТИЌ-ОСВОЈУВАЧ НА ЗЛАТО НА ДРЖАВНОТО 
ПРВЕНСТВО ВО СКИЈАЊЕ

Карактеристично за зимата е доаѓањето на снегот и секако темпераментните 
скијачи кои косат по ски терените во нашата држава и пошироко. Така, Попова 
Шапка е  еден од најпосетените ски центри , а токму  тука, Гаврил Итиќ од Општина 
Карпош, на свои 11 години, го освојува првото место во Државното првенство кое 
се одржа неодамна. Итиќ  е уште едно талентирано дете, со кое Општината може  
да се пофали.

Неговата приказна започнува од три годишна возраст, кога за прв пат застанува на 
скиите.

                     -Почнав да скијам на три години. Најпрво почнав да учам со татко 
ми, потоа продолжив со персонален тренер, па започнав со клупско тренирање 
на алпско скијање во скијачкиот клуб ,,ФОКС” во којшто членувам од  2019 година. 
Тренерот со кој учев да скијам забележа дека многу брзо учам и напредувам, па 
така продолжив да тренирам. Премногу сум му благодарен на мојот тренер, Дарко 
Грозданоски и тренерите Александар Анастасовски и Страхиња Поповски.  Во 
клубот сме како едно големо семејство.  Благодарение на нив, јас скијам  добро 
–  низ насмевка истакна Гаврил.

За да се постигнат резултати, потребно е да се има љубов и трпение. Гаврил, од 
мали нозе го засакал скијањето, за него било огромно искуство првото стапнување 
на снег на скии, по кој ја почувствувал брзината. И покрај тоа што Гаврил започнал 
да се натпреварува од пред три сезони, тој веќе се гордее со златниот медал на 
својата полица, од неодамнешното натпреварување на Државното првенство на 
Попова Шапка.

-Мојата најзначајна награда е освојувањето на прво место на Државното првенство 
во Македонија, кое се одржа во февруари на Попова Шапка, во велеслалом 
категорија до 12 години. Меѓу омилените ми е и освојувањето на третото место 
на алпскиот куп за деца на скијачка федерација на Македонија, кое се случи на 
почетокот од март. Во претходните сезони, во рамки на натпреварите одржани на 
територијата на РСМ во алпско скијање ги постигнав следните резултати:

Лига на надежи категорија У-12 велеслалом III место,
Лига на надежи категорија У-12 слалом II место, 
Лига на надежи категорија У-10 слалом II место,
Алпски куп 2021 „Нурман Велија“ велеслалом III место,
Лига на надежи категорија У-10 слалом III место.
Што се однесува до училиштето и резултатите постигнати како ученик во шесто 
одделение во ООУ ,,Димо Хаџи Димов”, ова талентирано дете успева да постигне на 
секое поле. Вели дека има огромна поддршка од наставниците како и од учениците 
и дека сепак разбирање се има и доколку Гаврил нема да успее понекогаш да ја 
совлада на време лекцијата, но тоа се случува многу ретко.

Ваквите натпреварувања се сезонски, што значи дека освојувањето 
првенства се случуваат во зимскиот период. Некогаш, поради одредени 
причини, куповите се одложуваат и се одржуваат во лето.

-До сега само еднаш сум бил и учествувал во друга земја на Меѓународен 
натпревар., а тоа беше оваа година во Србија  на Копаоник на  11.02.2023 
година и од 30 деца-учесници во мојата категорија, јас бев единаесетти. 
Инаку, Во летниот период најчесто имаме суви кондициони тренинзи во 
Маврово.

Како и секој надежен спортист, така и Гаврил има свој идол по кој ги следи 
стапките и квалитетите и се стреми да биде и подобар од него. Зимските 
олимписки игри се негова мотивација да продолжи да тренира и да биде 
подобар и подобар.

-Мојот идол е Боде Милер и многу би сакал да сум како него, па и подобар од 
него. Во иднина би сакал да бидам  носител на медали на светските првенства 
и да учествувам на зимските Олимписки игри.

Со посветеност и труд, а пред се љубов кон спортот, резултатот е неизбежен. 
Гаврил е само на почеток, а неговата макотрпа работа допрва ќе излезе на 
виделина.

ШАМПИОНСКО МЕСТО ЗА КОШАРКАРИТЕ ОД ООУ ЈАН АМОС 
КОМЕНСКИ НА РЕГИОНАЛНО ПРВЕНСТВО

Во организација на Федерацијата на училишен спорт на РСМ, 
кошаркарската екипа од ,,ООУ Јан Амос Комески”, го освои шампионското 
место на регионалното првенство во кошарка за основни училишта. Во 
квалификациониот натпревар, силите си ги одмерија екипите од основните 
училишта од Општина Карпош, Општина Центар и Општина Ѓорче Петров, кој  
се одржа на 21.03.2023 година во спортската сала ,,Христо Батанџиев”.

Во полуфиналниот натпревар како победници завршија кошаркарите од ООУ 
,,Јан Амос Коменски”, кои во фер и мирна спортска атмосфера ги надиграа 
кошаркарите од ООУ „Кузман Јосифовски Питу“, со резултат 52:45.

Веќе, во финалето против ООУ „Стив Наумов“ со убедлива победа од 66: 
43, карпошовиот тим, предводен од предметниот наставник по физичко 
образование, Марјан Угриновски,  го освоија првото место на ниво на Град 
Скопје и директно се пласираа на Државното првенство во кошарка за 
основни училишта.  

 


